
Itni karde kripa Shyam Sundar, tere charanon mein jeevan bitaayein.
Hum rahe is jagat mein kahin bhi, teri chaukhat ko na bhool paayein.

Itne kamzor hum hain Kanhaiya, zor kuch bhi chale na hamara,
Aisi haalat mein itna to socho, humko kaise milega kinaara,
Karde aisa jatan Shyam pyaare, teri kirpa ka vardaan paayein.
Hum rahe is jagat mein kahin bhi, teri chaukhat ko na bhool paayein.

Apni nazaron se Prabhu na giraana, nek raahon pe humko chalaana,
Deenbandhu daya ka khazaana, bebason pe hamesha lutaana,
Hum to jaise bhi hain, hain tumhaare, aaj dar pe khade sar jhukaayein.
Hum rahe is jagat mein kahin bhi, teri chaukhat ko na bhool paayein.

Prem bandhan mein yun humko baandho, dor bandhan ki toote kabhi na,
Apni payal ka ghunghroo bana lo, daas charanon se chhoote kabhi na,
Apne charanon se aise laga lo, tere charanon ka gungaan gaayein.
Hum rahe is jagat mein kahin bhi, teri chaukhat ko na bhool paayein.

Shyam darbaar tera niraala, tumne deeno ko harpal sambhaala,
Apni kirpa se humko navaazo, humne dar pe tere dera daala,
"Nandu" bhakton ke rakshak Kanhaiya, apne bhakton ka jeevan sajaayein.
Hum rahe is jagat mein kahin bhi, teri chaukhat ko na bhool paayein.

